
Қала жастарының жайы қаралды

      Астана қаласы мәслихатының қырық сегізінші сессиясының жұмысына Елорда әкімінің орынбасарлары Қ.Айтмұқанбетов, Е.Аманшаев, Қазақстан Республикасы Парламенті Сенатының депутаттары  В.Редкокашин, С.Жақсыбеков, аудан әкімдері мен мекеме басшылары және бұқаралық ақпарат құралдарының өкілдері қатысты. 
     Күн тәртібіндегі алғашқы мәселе бойынша Астана қаласы әкімінің орынбасары Ермек Аманшаев баяндама жасады. Жастар саясатына қатысты мәселе әрқашан мемлекеттің басты стратегиялық басымдықтарының бірі болып саналатынын айта келе, ол соңғы бірнеше айдың көлемінде бас қаламыздағы С.Сейфуллин атындағы Қазақ агротехникалық университеті мен Л.Гумилев атындағы Еуразия ұлттық университетінде, сондай-ақ, бірнеше кәсіптік білім беру мекемелерінде болып, жастар проблемаларына байланысты маңызды кездесулер өткізіп, кейінгі толқын өкілдерін қоғамдық өмірге белсендірек тартуға үлес қосқандары үшін мәслихат депутаттарына алғыс білдірді. 
Елбасы «Нұрлы жол-болашаққа бастар жол» атты халыққа Жолдауында «Жастар-болашағымыздың тірегі» деп атап өтті. Бұл ретте мемлекет жаңа ұрпақ алдында барлық мүмкіндіктер мен жолдарды ашып берді. Жалпы, елордада бұл бағыттағы жұмыстарды Жастар саясаты мәселелері жөніндегі басқарма жүргізіп келеді. Сондықтан, аталмыш басқарманың негізгі міндеттеріне тоқтала келе, әкім орынбасары жастарға мемлекеттік қолдау көрсетуді қамтамасыз етудің және оларды елорданың қоғамдық өміріне қатыстырудың жай-күйі мен шаралары туралы баяндады.

Бүгінгі таңда Астанада 218 мыңнан астам жас азаматтар тіркелген. Бұл қала халқының 29 пайызын құрайды. Елордадағы жоғары және орта кәсіптік білім беру мекемелерінде 80 мыңнан астам студент дәріс алып жүр. Мектеп жасындағы 14 жастан 17- ге дейінгі жастардың саны - 26 641 адам.

Қазіргі жастар арасындағы маңызды мәселе-мамандықты дұрыс таңдау. Себебі, бүгінде бас қала нарығында техникалық мамандықтарға сұраныс артып отыр. Осы орайда Жастар саясаты мәселелері жөніндегі басқарма оларға дұрыс бағдар беріп, бұл бағытта еңбек нарығында сұранысқа ие жұмысшы мамандықтарын насихаттауға арналған «Менің дұрыс таңдауым!» атты акция өткізілуде. Акция шеңберінде техника саласында, атап айтсақ, инженер-механик, электрик, монтаждаушы, сан​техник, слесарь, сонымен қатар, денсаулық сақтау, білім, қызмет көрсету және т.б. салалардағы қажетті мамандардың санын көбейту мақсатында үгіт-насихат жұмыстары жүргізілген. Осыны мәлімдеген баяндамашы «Цесна- Астық» концерні» АҚ, «Тұлпар-Тальго» ЖШС, «Целингидромаш ӨК» компаниясы, «СтальЦинк» зауыты сынды кәсіпорындармен бірлесе отырып, жастарға кәсіптік бағдар берумен бірге жоғары сынып оқушыларының арасында жұмысшы мамандықтарды кеңінен насихатталып жүргенін тілге тиек етті. Жүргізілген жұмыстар нәтижесінде еңбек ңарығында сұранысқа ие мамандықтарды таңдаған студенттер қатары биыл 12 пайызға немесе 3 мыңға өскен.

- Қазіргі күні бас қалада 15 аула клубы бар. Онда бес мыңға жуық жасөспірім 100-ден астам үйірмеге қатысып жүр. Алдағы уақытта елордада тағы екі аула клубын ашу жоспарланып отыр, - деді Е.Аманшаев.

Одан әрі жастар арасында салауатты өмір салтын насихаттайтын Астанадағы он денсаулық орталығының жұмысына тоқталған әкім орынбасары бас қала өрендерінің өміріндегі қордаланған проблемаларды бірлесе шешуге шақырды.

